PLENO DO DÍA 7  DE XUÑO DE 2007
Ditame e propostas de resolución da Comisión non Lexislativa para as Relacións co Consello de Contas do Informe de fiscalización do sector público da Comunidade Autónoma de Galicia correspondente ao exercicio económico 2002
Polo Grupo Parlamentario dos Socialistas de Galicia, o señor Fernández Leiceaga ten a palabra.
O señor FERNÁNDEZ LEICEAGA: Bos días, señora presidenta.

Señores deputados, a verdade é que este é un debate que poderiamos chamar de sol e sombra, porque hai dúas partes moi diferentes, unha referida á Conta Xeral e outra ás propostas de resolución. Incluso en relación coa primeira, coa Conta Xeral, as perspectivas que se utilizan adoitan ser múltiples. Por unha parte, pódese facer un xuízo á xestión do Goberno, que se reflicte nas propias contas. Tamén, como xa se fixo, unha avaliación da Conta Xeral como documento contable, e incluso unha avaliación sobre o informe do propio Consello de Contas sobre este anterior documento. 

En calquera destas tres perspectivas que acabo de enunciar, a verdade é que nós vemos con certo distanciamento, ao igual que en anos anteriores, este primeiro debate. Sería a parte de sombra. E vou anunciar tamén a nosa abstención sobre este pronunciamento; compartimos, polo tanto, a mesma posición que o Grupo do BNG. Por varias razóns: primeiro, polo atraso da presentación das contas, atraso que en si mesmo constitúe un certo déficit democrático. A xustiza, para que funcione adecuadamente, ten que ser unha xustiza que actúe con celeridade, e o mesmo sucede co control por parte dos organismos que están chamados a isto. Para que este control teña sentido político, para que poida xerar os seus efectos, ten que producirse con certa rapidez unha vez que o exercicio se pecha. Non é este o caso, pensemos que en realidade estamos avaliando aquí o informe da Conta Xeral do primeiro ano de xestión do último goberno Fraga, é o que estamos facendo hoxe aquí. Este atraso xa nos plantexa certas dúbidas. 

Pero a verdade é que, da lectura dos voluminosos traballos do Consello de Contas sobre os distintos elementos que conforman a Administración autonómica, nós deducimos a existencia de déficits evidentes na xestión. En varios aspectos: no relativo á contratación, á xestión de persoal, ou ao exercicio das subvencións públicas, sobre todo, a terceiros, fóra da propia Administración. 

Tivemos ocasión, nos últimos meses, de discutir aquí algúns aspectos parciais deste problema sobre este exercicio ou outros nos que as características se reproducían. O debate sobre a Compañía da Radiotelevisión de Galicia, sobre as súas contas, por exemplo, poderiamos traelo aquí a colación, porque a xestión desta compañía é indicativo, en materia de persoal, dunhas prácticas que desde logo non corresponden ao que desde unha perspectiva moderna e progresista debe ser unha adecuada xestión de persoal, cun fomento excesivo de contratacións precarias e cun fomento excesivo, ademais, do recurso a asistencias técnicas improcedentes. Pero no Sergas, ao igual que sucedía en exercicios anteriores, evidéncianse as prácticas en relación coa contratación de bens e servizos que deben ser eliminadas da Administración; entre outras, un recurso decisivo: a fragmentación de contratos para a busca de procedementos que eludan os controis. Isto debe ser erradicado e estamos seguros de que o novo equipo de Goberno da Xunta o vai facer. 

Pero poderiamos dicir algo parecido doutros ámbitos da Administración, como a Xestur ou outros organismos. Polo tanto, hai un déficit de xestión que reflicte o informe, e que nós cremos que é unha causa do noso distanciamento, como oposición que eramos naquel momento, en relación con esta Conta Xeral. Por outra parte, no propio informe evidénciase a inexistencia de índices de eficacia e eficiencia para a medición do labor da Administración pública, do conxunto da Administración pública, que tamén nos parecen preocupantes. Sabemos que non toda a Administración pode ser medida así, e das dificultades de carácter metodolóxico e operativo que poden dificultar esta medición, pero en todo caso sería conveniente facelo, con carácter experimental, alí onde existen mercados; onde a Administración actúa e existen mercados isto si pode pórse en práctica e debería facerse. 

Por outro lado, e aquí xa estamos entrando nun ámbito de consideracións algo diferente, a Conta Xeral, na nosa opinión, non reflicte adecuadamente a situación económica e financeira da Xunta de Galicia a 31 de decembro de 2002. Poderiamos utilizar varios elementos para isto. Pero, en todo caso, podemos referirnos ao propio voto particular que se incorpora á documentación que manexa o Parlamento. O voto particular indica, por exemplo, que o nivel de endebedamento reflectido na contabilidade da Xunta é inferior ao que considera o Banco de España para o 31 de decembro do ano 2002, substancialmente inferior. Hai unha diferenza moi significativa, isto ten certa relevancia, dado que, como é coñecido, o nivel de endebedamento serve, entre outras cousas, para o cálculo da carga financeira e outros índices de solvencia da Administración pública. 

Pois ben, no último debate que tivemos neste Pleno sobre a situación a 31 de decembro de 2004 comprobamos tamén como existía unha diferenza desta magnitude entre o que figuraba na contabilidade da Xunta de Galicia e o que dicían auditores externos. Parece que temos aquí un problema de carácter estrutural na contabilidade da Administración que se reflicte no ano 2002 e tamén no ano 2004. 

Algo parecido sucede co remanente de tesourería, que non reflicte a situación real da Xunta de Galicia nese momento. Como antes se dicía, as contas aparecen con superávit cando, de contabilizar todo o que hai que contabilizar, debían aparecer cun déficit. E hai unha diferenza moi significativa entre cerrar un exercicio con superávit  –cun superávit, ademais, elevado– ou ben cerralo cun déficit tamén significativo: gastos non contabilizados, como vimos que tamén sucedía no ano 2004 –incluso con máis intensidade que no ano 2002–; compromisos con cargo a exercicios futuros que non tiñan un adecuado reflexo na contabilidade; ou unha certa nebulosa sobre as desviacións de financiamento que afectan a proxectos con financiamento afectado. Todos eles son factores que afectan ao cálculo do remanente negativo de tesourería e que, polo tanto, introducen unha certa desconfianza sobre as magnitudes que aparecen finalmente como síntese na Conta Xeral. 

Neste sentido, a nosa abstención para nós está absolutamente xustificada. Cremos que esta abstención, que constitúe unha certa continuidade co que viña practicando o noso grupo en anos anteriores, é tamén unha mostra de responsabilidade para evitar calquera tipo de conflito entre o Parlamento e o Consello de Contas, facilitando a aprobación da Conta Xeral por aqueles que foron responsables da súa xestión e da súa formulación, pero ao mesmo tempo indicando con nitidez cal é a nosa posición en relación cos temas que acabo de indicar.

Para cerrar este primeiro apartado –digamos– máis de sombra da miña intervención, debo indicar tamén que nos produce unha certa preocupación a situación actual do Consello de Contas. Diciamos na propia Comisión do Consello, hai unhas semanas, que había dous riscos graves en relación co Consello. O primeiro era a irrelevancia, que o que dixese o Consello non servise para nada. O atraso aboa isto. Un maior atraso é un factor que reduce a efectividade das recomendacións do Consello, dos informes do Consello. Pero debemos dicir tamén que isto aparece reflectido se facemos un seguimento dalgunha documentación xa publicada. Por exemplo, aparece no comportamento das administracións locais. Logo duns anos de mellora, xa no propio ano 2003 o número de concellos que non presentan ningunha conta, ou que presentan moi tardiamente a súa documentación, aumenta de xeito significativo. Isto sucede, entre outras cousas, porque as recomendacións do Consello, ao final, teñen pouca importancia.

Pero hai un segundo elemento de preocupación para nós. Este segundo elemento ten que ver coa desconfianza. A existencia de votos particulares que se ven avalados, ademais, por informes externos de expertos recoñecidos suscitan unha preocupación no noso grupo. Políticas de persoal que pretenden a contratación de persoas non cualificadas para o desempeño de postos de elevada responsabilidade no Consello de Contas, políticas que, segundo entendo, están apoiadas polo Grupo Popular, suscitan tamén unha gran preocupación no noso grupo, porque acaban atacando a confianza que este Parlamento e o conxunto da sociedade pode ter no Consello. Cremos que debemos facer un esforzo para corrixir no momento oportuno estas prácticas. 

Permítanme agora, xa con máis brevidade, entrar na parte –digamos– de sol deste debate en relación coas propostas. A verdade é que creo que fixemos entre todos un esforzo de consenso estimable, por parte de todos os grupos, que dá lugar a unhas propostas cun alto índice de aceptación por parte de todos. No noso caso, as nosas sete propostas foron transaccionadas cos restantes grupos e apoiadas ao final polos tres grupos que conforman esta Cámara. A verdade é que todas as nosas propostas transaccionadas, e espero que apoiadas neste Pleno, teñen varios obxectivos que traducen en positivo as críticas que fixen previamente sobre a Conta Xeral. Teñen como obxectivo desenvolver un sistema de indicadores de eficiencia do gasto público que deben incorporarse progresivamente, comezando xa polo orzamento de 2007. Teñen como obxectivo perfeccionar a normativa básica de subsidios e axudas públicas para reducir, na medida do posible, os comportamentos de carácter discrecional que se teñen denominado, cando son sistemáticos, “clientelismo”. Teñen como obxectivo, coindicindo aquí co Grupo Popular, impulsar formas máis eficaces de cooperación supramunicipal, axudando a resolver as dificultades que concellos de escasa dimensión teñen para prover de forma eficiente servizos aos seus cidadáns. Teñen como obxectivo mellorar os sistemas de contratación do Sergas e cumprir as restantes recomendacións correspondentes aos outros organismos que o  Consello sinalaba como menos eficaces na xestión. 

Sen dúbida, o compromiso da Consellería de Economía de facer un seguimento desas recomendacións do Consello e dar conta neste Parlamento constitúe un elemento adicional de transparencia  e compromiso cunha boa xestión. As nosas propostas queren tamén establecer un procedemento contable que facilite o seguimento e coordinación dos proxectos financiados con recursos da Unión Europea, qué é difícil seguir individualizadamente en todos estes anos. 

Por último, propoñemos crear un rexistro xeral centralizado de todos os organismos e entes da Xunta de Galicia, como un mínimo elemento de control, de información e de transparencia. Polo tanto, as nosas propostas están informadas polos criterios de transparencia, de reforzamento do papel do Parlamento, de preocupación pola construción dunha Administración moderna, eficaz e eficiente, ao mesmo tempo que están animadas polo propósito de corrixir algúns comportamentos do Goberno, na altura do ano 2002, especialmente condenables: un uso escaso do control, unha certa discrecionalidade nos subsidios e axudas, un escaso control dos proxectos da Unión Europea, procedementos laxos de contratación que fomentan un certo amiguismo e un certo malgasto. 

Pero, de novo, creo que o importante é quedar do lado positivo. Benvido sexa o Partido Popular, agora na oposición, á condena destas prácticas e a asumir propostas que permitan melloralas. Se segue por este camiño, sempre encontrará o Grupo Socialista.

Moitas grazas
